ಮಂಡ್ಯ ತಾಲ್ಲೂಕು ದರ್ಶನ
ಮಂಡ್ಯ ಎಂದರೆ ಇಂಡಿಯಾ” ಎನ್ನುವ ಮಾತೊಂದಿದೆ. ಇಂಡಿಯಾದ ಅನೇಕ ವೈಶಿಷ್ಯಗಳು, ವೈವಿಧ್ಯಗಳು ಮಂಡ್ಯದಲ್ಲಿವೆ. ಹೇಳಿ ಕೇಳಿ ಇದು ಬಯಲು ಸೀಮೆ. ೧೯೩೯ಕ್ಕೆ ಮುಂಚೆ ಮಂಡ್ಯ ಮೈಸೂರು ಜಿಲ್ಲೆಗೆ ಸೇರಿತ್ತು. ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರ ಕೃಪೆಯಿಂದ ಮಂಡ್ಯ ಪ್ರತ್ಯೇಕ ಅಸ್ತಿತ್ವಕ್ಕೆ ಬಂತು. ಅದಕ್ಕಾಗಿ ನಾಲ್ವಡಿಯವರಿಗೆ ನಮಿಸೋಣ.
ನಾಲ್ವಡಿಯವರು ಮಂಡ್ಯವನ್ನು ಪ್ರತ್ಯೇಕ ಜಿಲ್ಲೆ ಮಾಡುವುದಕ್ಕೆ ಮುಂಚೆಯೇ ಮಂಡ್ಯ ಜಿಲ್ಲೆಯ ಶ್ರೀರಂಗಪಟ್ಟಣ ತಾಲ್ಲೂಕಿನ ಕನ್ನಂಬಾಡಿ ಎಂಬಲ್ಲಿ ಕೃಷ್ಣರಾಜ ಜಲಾಶಯ ನಿರ್ಮಿಸಿದರು. ಮಂಡ್ಯಕ್ಕೆ ನೀರುಣಿಸಿದರು. ಮೈಸೂರು ಸಕ್ಕರೆ ಕಾರ್ಖಾನೆ ಸ್ಥಾಪನೆಗೆ ಕಾರಣರಾದರು. ಸರ್.ಎಂ. ವಿಶ್ವೇಶ್ವರಯ್ಯನವರು ಎಂಜಿನಿಯರ್ ಆಗಿ, ದಿವಾನರಾಗಿ ಮೈಸೂರಿನ ನವಶಿಲ್ಪಿಯಾಗಿ ಕಂಗೊಳಿಸಿದರು. ಮಿರ್ಜಾಇಸ್ಮಾಯಿಲ್ ಅವರು ಜಿಲ್ಲೆಯನ್ನು ಸುಂದರಗೊಳಿಸಲು ನೆರವಾದರು. ಡಾ.ವೆಸ್ಲಿ ಸಿ.ಕೋರ್ಲ್ಮ ಜಿಲ್ಲೆಯ ಕಬ್ಬು ಬೆಳೆ-ಸಕ್ಕರೆ ಕಾರ್ಖಾನೆಯ ಅಭಿವೃದ್ಧಿಗೆ ಕಾರಣರಾದರು.
ಮಂಡ್ಯಜಿಲ್ಲೆ ಕರ್ನಾಟಕ ರಾಜ್ಯದ ದಕ್ಷಿಣ ಭಾಗದಲ್ಲಿದೆ. ಉತ್ತರದಲ್ಲಿ ತುಮಕೂರು ದಕ್ಷಿಣ ಹಾಗೂ ನೈರುತ್ವದಲ್ಲಿ ಮೈಸೂರು, ಪೂರ್ವಕ್ಕೆ ರಾಮನಗರ, ವಾಯುವ್ಯಕ್ಕೆ ಹಾಸನ ಜಿಲ್ಲೆಗಳ ಗಡಿಗಳಿಂದ ಸುತ್ತುವರೆದಿದೆ. ಈ ಜಿಲ್ಲೆಯ ಒಟ್ಟು ವಿಸ್ತೀರ್ಣ ೪೯೫೮ ಚದರ ಕಿ.ಮೀ.ಗಳು ಅಂದರೆ ೧೯೨೪ ಚದರ ಮೈಲಿ. ಸಮುದ್ರಮಟ್ಟಕ್ಕಿಂತ ಸುಮಾರು ೭೬೨ರಿಂದ ೯೧೪ಮೀಟರ್ ಎತ್ತರಕ್ಕಿದೆ. ಮಂಡ್ಯಜಿಲ್ಲೆಯಲ್ಲಿ ಏಳು ತಾಲ್ಲೂಕುಗಳಿವೆ. ಅವು ಮಂಡ್ಯ, ಮದ್ದೂರು, ಮಳವಳ್ಳಿ, ಕೃಷ್ಣರಾಜಪೇಟೆ, ನಾಗಮಂಗಲ, ಪಾಂಡವಪುರ ಮತ್ತು ಶ್ರೀರಂಗಪಟ್ಟಣ ತಾಲ್ಲೂಕುಗಳು ಸುಮಾರು ಒಂದೂವರೆ ಸಾವಿರ ಹಳ್ಳಿಗಳಿದ್ದು ಪ್ರಮುಖ ಕಸುಬು ಬೇಸಾಯ.
ಪೌರಾಣಿಕ ಹಿನ್ನಲೆ :
ಈ ಪ್ರದೇಶ ದಂಡಕಾರಣ್ಯ, ಮೃಗಪಕ್ಷಿಗಳ ಆಶ್ರಯಧಾಮ, ಮಾಂಡವ್ಯ, ಕದಂಬ, ಅಗಸ್ತ್ಯ, ಗೌತಮ, ಭೃಗು, ಕಣ್ವ, ಲಂಬಕರ್ಣರ ತಪೋಭೂಮಿ, ಪವಿತ್ರತೀರ್ಥ ಕ್ಷೇತ್ರಗಳು, ಕಾವೇರಿ, ಹೇಮಾವತಿ, ಲೋಕಪಾವನಿ, ವೀರವೈಷ್ಣವಿ ಹಾಗೂ ಶಿಂಷಾ ಎಂಬ ಐದು ನದಿಗಳು.
ಇತ್ತೀಚಿನ ಅಂಕಿ-ಅಂಶಗಳ ಪ್ರಕಾರ ಮಂಡ್ಯಜಿಲ್ಲೆಗೆ ಸಂಬಂಧಿಸಿದಂತೆ ಒಂದು ಸಾವಿರಕ್ಕೂ ಹೆಚ್ಚು ಶಾಸನಗಳು ಲಭ್ಯವಾಗಿವೆ. ಗಗನಚುಕ್ಕಿ-ಭರಚುಕ್ಕಿ ಜಲಪಾತಗಳು ಇಲ್ಲಿವೆ. ಕೊಕ್ಕರೆಬೆಳ್ಳೂರು, ರಂಗನತಿಟ್ಟು, ಆದಿಚುಂಚನಗಿರಿ ನವಿಲು ಮುಂತಾದ ಪಕ್ಷಿಧಾಮಗಳು ಪ್ರವಾಸಿಗಳನ್ನು ಆಕರ್ಷಿಸುತ್ತಿವೆ. ವೀರಗಲ್ಲು-ಮಾಸ್ತಿಕಲ್ಲುಗಳ ಸಂಖ್ಯೆ ಗಣನೀಯವಾಗಿದೆ.
ಇಂತಹ ಭವ್ಯ ಪರಂಪರೆಯ ಪೌರಾಣಿಕ, ಐತಿಹಾಸಿಕ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಇತಿಹಾಸವನ್ನು ತಿಳಿಯಬೇಕಾದರೆ, ಏಳು ತಾಲ್ಲೂಕುಗಳ ಪ್ರತ್ಯೇಕ ಪರಿಚಯ ಮಾಡಿಕೊಳ್ಳುವುದು ಅಗತ್ಯ.

ಮಂಡ್ಯ ತಾಲ್ಲೂಕು ದರ್ಶನ
ಗಾಂಧಿಭವನ
 

ಮಹಾತ್ಮ ಗಾಂಧಿ ಟ್ರಸ್ಟ್ ವತಿಯಿಂದ ಸುಮಾರು ಒಂದು ಕೋಟಿ ವೆಚ್ಚದಲ್ಲಿ ನಿರ್ಮಾಣಗೊಂಡಿರುವ “ಗಾಂಧಿಭವನ” ತನ್ನದೇ ವೈಶಿಷ್ಟ್ಯ ಪಡೆದುಕೊಂಡಿದೆ. ಸಂಚಾರಿ ವಾಹನವಿದ್ದು ಹಳ್ಳಿ ಹಳ್ಳಿಗೆ ಉಚಿತವಾಗಿ ಸಾಕ್ಷ್ಯಚಿತ್ರ ತೋರಲು ಪ್ರತಿದಿನ ಹೊರಡುತ್ತದೆ. ಗಾಂಧಿಭವನದಲ್ಲಿ ಗಾಂಧಿ ಸ್ಥಿರಪಟಗಳು, ಗಾಂಧಿ ಬದುಕಿನ ಹೋರಾಟದ ಮಹತ್ವವನ್ನು ತಿಳಿಸುತ್ತವೆ. ಉಚಿತ ಹೊಲಿಗೆ ತರಬೇತಿ, ಮೇಣದಬತ್ತಿ ತಯಾರಿಕೆ, ಸೀಮೆಸುಣ್ಣ ತಯಾರಿಕೆ, ಉಚಿತ ವಾಚನಾಲಯ, ಪುಸ್ತಕ ಭಂಡಾರ ಮುಂತಾದ ಸೌಲಭ್ಯಗಳನ್ನು ಒದಗಿಸಲಾಗುತ್ತಿದೆ.
 
ಮಂಡ್ಯ ಸಕ್ಕರೆ ಕಾರ್ಖಾನೆ

ಮಂಡ್ಯನಗರದಲ್ಲಿರುವ ಮೈಸೂರು ಸಕ್ಕರೆ ಕಾರ್ಖಾನೆ ಏಷ್ಯಾದಲ್ಲಿಯೇ ಅತಿ ದೊಡ್ಡ ಕಾರ್ಖಾನೆ. ಅನೇಕ ಏರಿಳಿತಗಳನ್ನು ಕಂಡು ಇದೀಗ ಚೇತರಿಸಿಕೊಳ್ಳುತ್ತಿದೆ. ಈ ಕಾರ್ಖಾನೆಯ ನಿರ್ಮಾಣಕ್ಕೆ ಕಾರಣರಾದವರು ನಾಲ್ವಡಿಯವರು, ಮಿರ್ಜಾ ಇಸ್ಮಾಯಿಲ್ ಹಾಗೂ ಕೆನಾಡಾದ ವೆಸ್ಲಿ .ಸಿ ಕೋಲ್ಮನ್ ಎಂಬ ವ್ಯವಸಾಯ ತಜ್ಞ. ಮಂಡ್ಯ ಜಿಲ್ಲೆಯ ಜೀವನಾಡಿ, ಆರ್ಥಿಕ ಸಂಪನ್ಮೂಲದ ಕಣಜ ಎಂದೇ ಖ್ಯಾತಿ ಪಡೆದಿದ್ದ ನಮ್ಮ ಈ ಕಾರ್ಖಾನೆ ಸ್ವಲ್ಪಸೊರಗಿ, ಇದೀಗ ಚೇತರಿಕೊಳ್ಳುತ್ತಿದೆ
 
ಬಸರಾಳು
ದೂರ ತಾಲ್ಲೂಕು ಕೇಂದ್ರದಿಂದ – ೨೪ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೪ ಕಿ.ಮೀ.

ಮಂಡ್ಯ ತಾಲ್ಲೂಕಿನ ಒಂದು ಹೋಬಳಿ ಮತ್ತು ಅದರ ಕೇಂದ್ರ ಸ್ಥಳ ಮಂಡ್ಯಕ್ಕೆ ಉತ್ತರದಲ್ಲಿ ೨೪ ಕಿ.ಮೀ. ದೂರದಲ್ಲಿರುವ ಈ ಗ್ರಾಮವು ಹೊಯ್ಸಳ ವಾಸ್ತುಶಿಲ್ಪಕ್ಕೆ ಹೆಸರಾದ ಸ್ಥಳ ಹೊಯ್ಸಳರ ಕಾಲದಲ್ಲಿ ಇದು ಬಸುರಿವಾಳ ಎಂಬ ಹೆಸರಿನ ಅಗ್ರಹಾರವಾಗಿತ್ತು. ಇಲ್ಲಿರುವ ಮಲ್ಲಿಕಾರ್ಜುನ ದೇವಾಲಯ ೧೨೩೪ರಲ್ಲಿ ಹೊಯ್ಸಳದೊರೆ ಎರಡನೆಯ ನರಸಿಂಹ ದಂಡನಾಯಕ ಹರಿಹರನಿಂದ ಸ್ಥಾಪಿಸಲ್ಪಟ್ಟಿತು. ಹರಿಹರ ಸೇವುಣರನ್ನು ಸೋಲಿಸಿ ಅದ್ರ ಸ್ಮರಣಾರ್ಥವಾಗಿ ಇದೇ ಗ್ರಾಮಕ್ಕೆ ಸೇರಿದವನಾದ ತನ್ನ ತಂದೆಯ ಹೆಸರಿನಲ್ಲಿ ಈ ದೇವಾಲಯ ಕಟ್ಟಿಸಿದ.
ಪಾಂಡವಪುರ ತಾಲ್ಲೂಕು ದರ್ಶನ :
ಮೇಲುಕೋಟೆ
ದೂರ
ತಾಲ್ಲೂಕು ಕೇಂದ್ರದಿಂದ – ೨೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೪೫ ಕಿ.ಮೀ.

ಮೇಲುಕೋಟೆ ಪ್ರಸಿದ್ದ ಯಾತ್ರ ಸ್ಥಳ. ದ್ವಾಪರಯುಗದಲ್ಲಿ ಕೃಷ್ಣ ಮತ್ತು ಯಾದವರು ನಾರಾಯಣನನ್ನು ಪೂಜಿಸಿದ್ದರಿಂದ ಮುಂದೆ ಅಂದರೆ ೯೦೦ ವರ್ಷಗಳ ಹಿಂದೆ ಯತಿಗಳಾದ ರಾಮಾನುಜಚಾರ್ಯರು ಇಲ್ಲಿಗೆ ಆಗಮಿಸಿ ದೇವಾಲಯ, ಕಲ್ಯಾಣಿ, ಕೆರೆ ಕಟ್ಟೆಗಳನ್ನೊಳಗೊಂಡಂತೆ ಸಮಸ್ತ ಮೇಲುಕೋಟೆಯನ್ನು ಜೀರ್ಣೋದ್ಧಾರ ಮಾಡಿದ್ದರಿಂದ ಯದು-ಶೈಲ ಎಂದು ಹೆಸರಾಯಿತು. ಇಲ್ಲಿನ ಆರಾಧ್ಯ ದೈವ ಚೆಲುವನಾರಾಯಣ ಮೇಲುಕೋಟೆ ಗ್ರಾಮದಲ್ಲಿದ್ದರೆ, ಯೋಗಾನರಸಿಂಹಸ್ವಾಮಿ ಬೆಟ್ಟದ ಮೇಲಿದೆ. ಪಂಚಕಲ್ಯಾಣಿ, ಧನುಷ್ಕೋಟಿ, ದಳವಾಯಿಕೆರೆ ಮುಂತಾದ ಪ್ರಾಚೀನ ಕೆರೆ, ಕಟ್ಟೆ, ಕಲ್ಯಾಣಿಗಳನ್ನು ಕಾಣಬಹುದಲ್ಲದೆ ವಿಜಯನಗರ ಕಾಲದ ಗೋಪಾಲರಾಯನ ಹೆಬ್ಬಾಗಿಲು ರಾಜ್ಯ ಸರ್ಕಾರದ ಸಂಸ್ಕೃತ ಪಾಠಶಾಲೆ, ಕೇಂದ್ರರಾಜ್ಯ ಸರ್ಕಾರಗಳ ಸಂಸ್ಕೃತ ಅಕಾಡೆಮಿಗಳಲ್ಲಿ ಪ್ರಾಚೀನ ತಾಳೆಗರಿಗಳ ಸಂಗ್ರಹವನ್ನು ಕಾಣಬಹುದು.
 
ವೈರಮುಡಿ
ದೂರ
ತಾಲ್ಲೂಕು ಕೇಂದ್ರದಿಂದ – ೨೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೪೫ ಕಿ.ಮೀ.

ಪಾಂಡವಪುರ ತಾಲ್ಲೂಕಿನ ಮೇಲುಕೋಟೆ ಕ್ಷೇತ್ರದಲ್ಲಿರುವ ಶ್ರೀ ಚಲುವನಾರಾಯಣಸ್ವಾಮಿಗೆ ಪ್ರತಿವರ್ಷ ಮಾರ್ಚಿ ತಿಂಗಳಲ್ಲಿ ಪಡೆಯುವ ಉತ್ಸವವೇ ವೈರಮುಡಿ ರಾಜರ ಕಾಲದಲ್ಲಿ ನೀಡಲಾಗಿರುವ ವಜ್ರಖಚಿತವಾದ ಕಿರೀಟಧಾರಣೆ ಮಾಡಿ ಪುರದ ಪ್ರಮುಖ ಬೀದಿಗಳಲ್ಲಿ ಮೆರವಣಿಗೆ ಮಾಡಲಾಗುತ್ತದೆ. ಈ ವೈರಮುಡಿ ಉತ್ಸವವನ್ನು ನೋಡಲು ದೇಶ ವಿದೇಶಗಳಿಂದ ಸಹಸ್ರಾರು ಭಕ್ತರು ಆಗಮಿಸುವರು.
 
ಕೆರೆತೊಣ್ಣೊರು
ದೂರ
ತಾಲ್ಲೂಕು ಕೇಂದ್ರದಿಂದ – ೧೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೩೫ ಕಿ.ಮೀ.
 

ಮೇಲುಕೋಟೆ ಬೆಟ್ಟಕ್ಕೆ ಹೊಂದಿಕೊಂಡಂತಿರುವ ಕೆರೆತೊಣ್ಣೊರು ಹೊಯ್ಸಳರ ಕಾಲದಲ್ಲಿ ಬೇಸಿಗೆಯ ತಂಗುದಾಣವಾಗಿತ್ತು. ಈಗ ಇದು ಪ್ರವಾಸಿ ತಾಣವಾಗಿ ಅಭಿವೃದ್ಧಿಗೊಂಡಿದೆ. ಇಲ್ಲಿನ ನಂಬಿನಾರಾಯಣ, ಶ್ರೀವೇಣುಗೋಪಾಲ ದೇವಾಲಯಗಳು ಪ್ರಸಿದ್ದವಾಗಿದೆ. ಸಾವಿರ ಜೈನಯತಿಗಳನ್ನು ವಾದದಲ್ಲಿ ರಾಮಾನುಜರು ಸೋಲಿಸಿದ್ದು ಇದೇ ಜಾಗದಲ್ಲಿ ಎಂದು ಪುರಾವೆಗಳು ಹೇಳುತ್ತವೆ. ರಾಮಾನುಜರೇ ನಿರ್ಮಿಸಿದ ತಿರುಮಲಸಾಗರ ಎರಡು ಬೆಟ್ಟಗಳಿಗೆ ಹೊಂದಿಕೊಂಡಂತೆ ಇದೆ. ಕೆರೆತೊಣ್ಣೊರಿನ ಮದಗ ಎಂಬ ಜಲಪಾತದಲ್ಲಿ ಸ್ನಾನಮಾಡಿದರೆ ಚರ್ಮವ್ಯಾಧಿಗಳು ಪರಿಹಾರವಾಗುತ್ತದೆ ಎಂಬ ಪ್ರತೀತಿ ಇದೆ. ಇಲ್ಲಿಗೆ ಸಮೀಪದ ಸುಂಕಾತೊಣ್ಣೂರಿನಲ್ಲಿ ಕರಿಭಂಟನ ಕಾಳಗಕ್ಕೆ ಸಂಬಂಧಪಟ್ಟಂತೆ ಹಲವಾರು ಐತಿಹ್ಯ ದೊರೆಯುತ್ತವೆ.
 
ಕುಂತಿಬೆಟ್ಟ
ದೂರ
ತಾಲ್ಲೂಕು ಕೇಂದ್ರದಿಂದ – ೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೨ ಕಿ.ಮೀ.
 
[image: https://kanaja.karnataka.gov.in/wp-content/uploads/2011/10/26_Mandya-300x211.jpg]
ಪಾಂಡವಪುರಕ್ಕೆ ಹಿಂದೆ ಹಿರೋಡೆ ಎಂದು ಹೆಸರಿತ್ತು. ಪಾಂಡವರು ತಮ್ಮ ವನವಾಸದ ಕಾಲದಲ್ಲಿ ಇಲ್ಲಿ ನೆಲೆಸಿದ್ದರು ಎಂಬ ಹಿನ್ನೆಲೆಯಲ್ಲಿ ಈ ಬೆಟ್ಟಕ್ಕೆ ಕುಂತಿಬೆಟ್ಟ ಎಂಬ ಹೆಸರು ಬಂದಿದೆ. ಇಲ್ಲಿ ಭೀಮನು ಬಕಾಸುರನನ್ನು ವಧೆ ಮಾಡಿದನೆಂದು ನಂಬಿಕೆ ಇದೆ. ಎರಡು ಬೆಟ್ಟಗಳು ಬೇರ್ಪಟ್ಟು ಒಂದು ಬೆಟ್ಟದಲ್ಲಿ ಕುಂತಿಕೊಳ ಇದ್ದರೆ ಮತ್ತೊಂದು ಬೆಟ್ಟದಲ್ಲಿ ಕುಂತಿ ಒನಕೆಯನ್ನು ಕಾಣಬಹುದು. ಈ ಬೆಟ್ಟದ ತಪ್ಪಲಲ್ಲಿ ಹೈದರ್ ಮತ್ತು ಟಿಪ್ಪುಕಾಲದಲ್ಲಿ ಪ್ರೆಂಚ್ ಸೈನ್ಯ ಬೀಡು ಬಿಟ್ಟಿದ್ದ ಕಾರಣ ಪ್ರೆಂಚ್‌ರಾಕ್ಸ್‌ಎಂದೂ ಹೆಸರಾಗಿತ್ತು.
 
“ವೇಣುಗೋಪಾಲ ಸ್ವಾಮಿ ದೇವಾಲಯ ಹೊಸಕನ್ನಂಬಾಡಿ”
ದೂರ
ತಾಲ್ಲೂಕು ಕೇಂದ್ರದಿಂದ – ೧೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೪೦ ಕಿ.ಮೀ.

ಕೃಷ್ಣರಾಜಸಾಗರ ಅಣೆಕಟ್ಟು ನಿರ್ಮಾಣ ಮಾಡುವುದಕ್ಕೆ ಮುಂಚೆ ಆ ಪ್ರದೇಶದಲ್ಲಿ “ಕಣ್ವಪುರಿ” ಎಂಬ ಪುರಾಣ ಪ್ರಸಿದ್ಧವಾದ ಗ್ರಾಮವಿತ್ತು. ಶ್ರೀವೇಣುಗೋಪಾಲ ದೇವಾಲಯ ಹಾಗೂ ಲಕ್ಷ್ಮಿದೇವಿಗುಡಿ ಹಾಗೂ ಕೆಲವು ಹಳ್ಳಿಗಳು ೧೯೧೧ರಲ್ಲಿ ಮುಳುಗಡೆಯಾಯಿತು. ಕೆಲವರು ಜಲಾಶಯದ ಪಕ್ಕದಲ್ಲೇ ಹೊಸಕನ್ನಂಬಾಡಿ ’ನಾರ್ಥ ಬ್ಯಾಂಕ್’ ಎಂಬ ಊರು ಕಟ್ಟಿಕೊಂಡು ವಾಸಿಸುತ್ತಿದ್ದಾರೆ. ೧೯೨೪ರಲ್ಲಿ ಮುಳುಗಡೆಯಾದ ವೇಣುಗೋಪಾಲ ದೇವಾಲಯವು ಕಟ್ಟೆಯಲ್ಲಿ ನೀರು ಖಾಲಿಯಾದಾಗ ದೇವಸ್ಥಾನವು ಕಾಣಿಸಿಕೊಂಡಿತು. ಬೆಂಗಳೂರಿನ ಖ್ಯಾತ ಉದ್ಯಮಿ ’ ಶ್ರೀ ಹರಿಖೋಡೆ’ ಕಾವೇರಿ ನದಿಯ ಪಕ್ಕದಲ್ಲಿ ಹೊಸಕನ್ನಂಬಾಡಿಯ ಬಳಿ ಈ ದೇವಾಲವನ್ನು ಪುನರ್ ನಿರ್ಮಾಣ ಮಾಡಿರುತ್ತಾರೆ.
ಶ್ರೀರಂಗಪಟ್ಟಣ ತಾಲ್ಲೂಕು ದರ್ಶನ :
ಕೃಷ್ಣರಾಜಸಾಗರ
ದೂರ
ತಾಲ್ಲೂಕು ಕೇಂದ್ರದಿಂದ – ೧೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೪೦ ಕಿ.ಮೀ.

ಆಧುನಿಕ ಮೈಸೂರು ನಿರ್ಮಾತೃ ಎಂದೇ ಖ್ಯಾತರಾದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರ ದೂರದೃಷ್ಟಿಯ ಫಲವೇ ಕೃಷ್ಣರಾಜಸಾಗರ ಜಲಾಶಯ ಸರ್.ಎಂ.ವಿಶ್ವೇಶ್ವರಯ್ಯನವರ ತಾಂತ್ರಿಕ ಮಾರ್ಗದರ್ಶನದಲ್ಲಿ ’ಕನ್ನಂಬಾಡಿ’ ಎಂಬಲ್ಲಿ ೧೯೧೧ರಲ್ಲಿ ಆರಂಭವಾದ ಅಣೆಕಟ್ಟೆಯ ಕೆಲಸ ಅಂದಿನ ತಂತ್ರಗಾರಿಕೆಯಿಂದ ಸ್ಥಳೀಯ ಸಂಪನ್ಮೂಲಗಳಾದ ದೊಡ್ಡ ಬಂಡೆಗಳು ಸುಣ್ಣದಗಾರೆ ಚಿಕ್ಕ ಇಟ್ಟಿಗೆ ಮತ್ತು ನೀರು ರಂದ್ರಗಳಿಂದ ಹೊರಹೋಗದಂತೆ ಹಿಗ್ಗುವ “ಸುರ‍್ಕಿ” ಗಾರೆಯನ್ನು ಬಳಸಿ ಕಟ್ಟಲಾಗಿದೆ. ತಳಪಾಯ ೧೧೪ ಅಡಿಗಳಷ್ಟು ಅಗಲವಿದ್ದು, ಅಣೆಕಟ್ಟೆಯ ಮೇಲ್ಮಟ್ಟ ೧೪ ಅಡಿ ಇದೆ. ೨ ರಿಂದ ೩ ತಿರುವುಗಳನ್ನು ಒಳಗೊಂಡಂತೆ “ಎಲ್” ಆಕಾರದಲ್ಲಿ ಅಣೆಕಟ್ಟೆ ವಿಸ್ತರಿಸಿದೆ. ೨.೬ ಕಿ.ಮೀ. ಉದ್ದವನ್ನು ಹೊಂದಿರುವ ಅಣೆಕಟ್ಟು ೧೨೪.೮೪ ಅಡಿ ಎತ್ತರ ಮತ್ತು ೪೯ ಟಿ.ಎಂ.ಸಿ ನೀರು ಶೇಖರಣಾ ಸಾಮರ್ಥ್ಯವನ್ನು ಹೊಂದಿದೆ.
 
ಕರಿಘಟ್ಟ
ದೂರ
ತಾಲ್ಲೂಕು ಕೇಂದ್ರದಿಂದ – ೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೨ ಕಿ.ಮೀ.

ಈ ಗಿರಿಧಾಮವು ಲೋಕಪಾವನಿ ನದಿಯ ತೀರದಲ್ಲಿದ್ದು ಸಮುದ್ರಮಟ್ಟದಿಂದ ೨೬೯೭ಅಡಿಗಳ ಎತ್ತರದಲ್ಲಿದೆ. ಶ್ರೀರಂಗಪಟ್ಟಣದಿಂದ ೫ ಕಿ.ಮೀ ದೂರದಲ್ಲಿದ್ದು ದ್ರಾವಿಡ ವಿನ್ಯಾಸದಲ್ಲಿ ಶ್ರೀ ವೆಂಕಟೇಶ್ವರ ದೇವಸ್ಥಾನವಿದೆ. ಈ ದೇವಸ್ಥಾನವು ವಿಜಯನಗರದ ಅರಸರ ಕಾಲದಲ್ಲಿ ಕಟ್ಟಿದ್ದು ೧೭ನೇ ಶತಮಾನದಲ್ಲಿ ಶ್ರೀ ಚಿಕ್ಕದೇವರಾಯ ಒಡೆಯರ್ ಇವರು ವಿಸ್ತಿರಿಸಿರುತ್ತಾರೆ. ೩ನೇ ಮೈಸೂರು ಯುದ್ದವು ೧೭೯೨ರಲ್ಲಿ ಇಲ್ಲಿ ನಡೆಯಿತು. ಈ ಬೆಟ್ಟವು ಚಾರಿತ್ರಿಕ ಐತಿಹಾಸವನ್ನು ಪಡೆದಿದೆ. ಟಿಪ್ಪು ಮತ್ತು ಹೈದರ್‌ನ ಕಾಲದಲ್ಲಿ ಶತ್ರುಗಳನ್ನು ವೀಕ್ಷಿಸಿ ಅವರ ವಿರುದ್ದ ದಾಳಿ ಮಾಡುತ್ತಿದ್ದರು, ದೇವಸ್ಥಾನವು ವಿಸ್ತಾರವಾದ ಪ್ರಾಂಗಣವನ್ನು ಹೊಂದಿದ್ದು ದೇವರ ಧ್ಯಾನ ಹಾಗೂ ಪೂಜೆಗೆ ಸೂಕ್ತವಾದ ಸ್ಥಳವಾಗಿರುತ್ತದೆ.
 
ರಂಗನತಿಟ್ಟು ಪಕ್ಷಿಧಾಮ
ದೂರ
ತಾಲ್ಲೂಕು ಕೇಂದ್ರದಿಂದ – ೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೮ ಕಿ.ಮೀ.

ಶ್ರೀರಂಗಪಟ್ಟಣಕ್ಕೆ ಹತ್ತಿರದಲ್ಲಿರುವ ರಂಗನತಿಟ್ಟು ಪಕ್ಷಿಧಾಮವು ಪ್ರಪಂಚದಲ್ಲಿಯೇ ಪ್ರಖ್ಯಾತಿ ಪಡೆದಿದೆ. ಇದು ಶ್ರೀರಂಗಪಟ್ಟಣದಿಂದ ೩ ಕಿ.ಮೀ. ದೂರಲ್ಲಿದ್ದು ಸಣ್ಣದ್ವೀಪವಾಗಿದೆ. ಕಾವೇರಿ ನದಿಯ ಮಧ್ಯಭಾಗದಲ್ಲಿದೆ. ವಿವಿಧ ಜಾತಿಯ ಬಣ್ಣದ ಪಕ್ಷಿಗಳು ಪ್ರಪಂಚದ ಎಲ್ಲಾ ಕಡೆಯಿಂದ ಮೇ ತಿಂಗಳಲ್ಲಿ ಬರುತ್ತವೆ. ಗೂಡು ಕಟ್ಟಿ ಮೊಟ್ಟೆ ಇಟ್ಟು ವಂಶಾಭಿವೃದ್ದಿ ಮಾಡಿಕೊಂಡು ತಮ್ಮ ದೇಶಗಳಿಗೆ ವಾಪಸ್ಸಾಗುತ್ತವೆ. ಮದ್ದೂರು ತಾಲ್ಲೂಕಿನ ಕೊಕ್ಕರೆಬೆಳ್ಳೂರು ಮತ್ತು ಚುಂಚನಗಿರಿ ಬೆಟ್ಟದಲ್ಲಿ ನವಿಲುಗಳ ತಾಣವನ್ನು ನೋಡಬಹುದು.
 
ದರಿಯಾ ದೌಲತ್ (ಟಿಪ್ಪು ಅರಮನೆ)
ದೂರ
ತಾಲ್ಲೂಕು ಕೇಂದ್ರದಿಂದ – ೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೭ ಕಿ.ಮೀ.

ದರಿಯಾ ದೌಲತ್ (ಟಿಪ್ಪು ಅರಮನೆ) ಈ ಅರಮನೆಯು ಇಂಡೋ ಇಸ್ಲಾಮಿಕ್ ವಿನ್ಯಾಸದಲ್ಲಿ ಕಟ್ಟಡ ನಿರ್ಮಿತವಾಗಿದೆ. ಇದು ಟಿಪ್ಪುವಿನ ಬೇಸಿಗೆಯ ಅರಮನೆಯಾಗಿದೆ. ದರಿಯಾದೌಲತ್ ಎಂದು ಕರೆಯುತ್ತಾರೆ. ೧೭೮೪ರಲ್ಲಿ ಕಟ್ಟಲಾಗಿದ್ದು ಕಟ್ಟಡವು ಆಯತಾಕಾರದಲ್ಲಿ ಕಟ್ಟಿದೆ. ಪ್ರತಿಯೊಂದು ಗೋಡೆ ಕಂಬಗಳು ಕಮಾನುಗಳು ವೈವಿಧ್ಯಮಯ ಬಣ್ಣದ ಕಲಾಕೃತಿಗಳಿಂದ ಕೂಡಿದೆ.  ಟಿಪ್ಪುವಿಗೆ ಸಂಬಂಧಪಟ್ಟ ವಸ್ತುಗಳನ್ನು ಸಂಗ್ರಹಾಲಯದಲ್ಲಿ ಪ್ರದರ್ಶಿಸಲಾಗಿದೆ. ಬತೇರಿ, ಟಿಪ್ಪು ಸಮಾಧಿ ಘೋಸಾಯ್‌ಘಾಟ್ ನೋಡಬಹುದು.
 
ಟಿಪ್ಪು ಸಮಾಧಿ
ದೂರ
ತಾಲ್ಲೂಕು ಕೇಂದ್ರದಿಂದ – ೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೫ ಕಿ.ಮೀ.

ಬ್ರಿಟಿಷರನ್ನು ಈ ರಾಷ್ಟ್ರದಿಂದ ತೊಲಗಿಸಬೇಕೆಂದು ಅವರ ವಿರುದ್ಧ ಸಂಘಟಿತರಾಗಿ ಹೋರಾಟವನ್ನು ಮೊದಲ ಬಾರಿಗೆ ಮಾಡಿದವರು ಹೈದರಾಲಿ ಮತ್ತು ಆತನ ಮಗ ಟಿಪ್ಪು ಸುಲ್ತಾನ ಕ್ರಿ.ಶ. ೧೭೯೯ರಲ್ಲಿ ನಡೆದ ನಾಲ್ಕನೇ ಆಂಗ್ಲೋ ಮೈಸೂರು ಯುದ್ಧದಲ್ಲಿ ಬ್ರಿಟಿಷ್ ಸೈನಿಕರ ಗುಂಡಿಗೆ ಟಿಪ್ಪುಸುಲ್ತಾನ ಮಡಿದ ಸ್ಥಳದಲ್ಲಿ ಸ್ಮಾರಕ ನಿರ್ಮಿಸಲಾಗಿದೆ.
 
ಕೃಷ್ಣರಾಜಸಾಗರ ಉದ್ಯಾನವನ
ದೂರ
ತಾಲ್ಲೂಕು ಕೇಂದ್ರದಿಂದ – ೧೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೪೦ ಕಿ.ಮೀ.

ಮೈಸೂರು ಮಜಾರಾಜರಾದ ನಾಲ್ವರಿ ಕೃಷ್ಣರಾಜ ಒಡೆಯರ್ ಹಾಗೂ ದಿವಾನ್ ಸರ್. ಎಂ. ವಿಶ್ವೇಶ್ವರಯ್ಯನವರ ದೂರದೃಷ್ಟಿಯ ಫಲವಾಗಿ ಕನ್ನಂಬಾಡಿ ಅಣೆಕಟ್ಟು ನಿರ್ಮಾಣಗೊಂಡಿತು. ಅಣೆಕಟ್ಟಿನ ಮುಂಭಾಗದಲ್ಲಿ ವಿಶಾಲವಾಗಿದ್ದ ಪ್ರದೇಶದಲ್ಲಿ ದಿವಾನ್ ಮಿರ್ಜಾ ಇಸ್ಮಾಯಿಲ್ ರವರು ಸುಂದರವಾದ ಉದ್ಯಾನವನ್ನು ನಿರ್ಮಿಸಿದರು ಇಂದು ಕೃಷ್ಣರಾಜಸಾಗರ ಬೃಂದಾವನ ಉದ್ಯಾನವನವು ಜಗದ್ವಿಖ್ಯಾತವಾಗಿದ್ದು ಅಲ್ಲಿನ ಸಂಗೀತ ನೃತ್ಯ ಕಾರಂಜಿ ದೇಶ ವಿದೇಶಗಳ ಪ್ರವಾಸಿಗರ ಮನಸೂರೆಗೊಂಡಿದೆ.
 
ಬಲಮುರಿ
ದೂರ
ತಾಲ್ಲೂಕು ಕೇಂದ್ರದಿಂದ – ೧೩ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೪೦ಕಿ.ಮೀ.

ಶ್ರೀರಂಗಪಟ್ಟಣ ತಾಲ್ಲೂಕಿನ ಬೆಳಗೊಳ ಗ್ರಾಮದಿಂದ ೨ ಕಿ.ಮೀ. ಅಂತರದಲ್ಲಿರುವ ರಮಣೀಯವಾದ ಪ್ರೇಕ್ಷಣೀಯ ಸ್ಥಳವೇ ಬಲಮುರಿ ಕಾವೇರಿ ನದಿಗೆ ಅಡ್ಡಲಾಗಿ ಒಡ್ಡುಗಳನ್ನು ನಿರ್ಮಿಸಿದ್ದು ನೀರು ಜಾರುಗುಪ್ಪೆಯಾಕಾರದಲ್ಲಿ ಹರಿದು ಹೋಗುತ್ತದೆ.
 
ಶ್ರೀ ನಿಮಿಷಾಂಭ ದೇವಾಲಯ
ದೂರ
ತಾಲ್ಲೂಕು ಕೇಂದ್ರದಿಂದ – ೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೮ ಕಿ.ಮೀ.

ಶ್ರೀರಂಗಪಟ್ಟಣ ಗಂಜಾಂನಲ್ಲಿರುವ ಶ್ರೀ ನಿಮಿಷಾಂಭ ದೇವಾಲಯವು ತುಂಬಾ ಪ್ರಸಿದ್ಧವಾಗಿದೆ. ಲಕ್ಷ್ಮೀ ಸಹಿತ ನಾರಾಯಣ, ಮೌಕ್ತಿಕೇಶ್ವರ, ಆಂಜನೇಯ ಹಾಗೂ ಸೂರ್ಯನಾರಾಯಣಸ್ವಾಮಿಯನ್ನೊಳಗೊಂಡ ಶ್ರೀ ಚಕ್ರ ಸಹಿತವಾದ ಈ ದೇವಾಲಯವು ಹಲವು ಐತಿಹ್ಯಗಳನ್ನು ಹೊಂದಿದ್ದು ಕಾವೇರಿ ನದಿಯ ದಡದಲ್ಲಿದೆ.
 
ಶ್ರೀರಂಗನಾಥಸ್ವಾಮಿ ದೇವಾಲಯ
ದೂರ :
ತಾಲ್ಲೂಕು ಕೇಂದ್ರದಿಂದ – ೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೫ ಕಿ.ಮೀ.

ಶ್ರೀರಂಗಪಟ್ಟಣ ಶ್ರೀರಂಗನಾಥ ಸ್ವಾಮಿ ದೇವಾಲಯದಲ್ಲಿ ಪವಡಿಸಿರುವ ಭಂಗಿಯಲ್ಲಿರುವುದರಿಂದಲೇ “ರಂಗ” ಎಂಬ ಹೆಸರು ಬಂದಿದೆ. ಪವಡಿಸಿರುವ ಶ್ರೀ ರಂಗನಾಥ ೧೫ ಅಡಿಗಳಿದ್ದು, ………. ಮೇಲೆ ಪವಡಿಸಿದ್ದಾನೆ. ಈ ವಿಗ್ರಹದ ಪಾದದ ಕೆಳಗೆ ಗೌತಮ ವಿಗ್ರಹವಿದೆ. ವ್ಯಾಸರಾಯರು ಪ್ರತಿಷ್ಠಾಪಿಸಿದ ಶ್ರೀನಿವಾಸ ವಿಗ್ರಹವಿದೆ. ರಾಮಕೃಷ್ಣ, ನರಸಿಂಹ ಮಂತಾದವರು ತಂದು ಪ್ರತಿಷ್ಠಾಪಿಸಿರುವ ವಿಗ್ರಹಗಳಿವೆ.
 
ಗುಂಬಜ್
ದೂರ
ತಾಲ್ಲೂಕು ಕೇಂದ್ರದಿಂದ – ೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೭ ಕಿ.ಮೀ.

ಶ್ರೀರಂಗಪಟ್ಟಣದಿಂದ ೩ ಕಿ.ಮೀ. ದೂರದಲ್ಲಿ ಕಾವೇರಿ ನದಿಯು ಎರಡು ಕವಲಾಗಿ, ಒಡೆದು ಮುಂದೆಸಾಗಿ ಒಂದಾಗಿ ಸೇರುವ ಸಂಗಮದ ತಟದಲ್ಲಿರುವ ಟಿಪ್ಪುಸುಲ್ತಾನ್, ಹೈದರಾಲಿ ಮತ್ತು ಅವರ ಕುಟುಂಬ ಸದಸ್ಯರ ಸಮಾಧಿಗಳಿರುವ ಸ್ಮಾರಕ ಸ್ಥಳ. ಗೋಳವಾದ ಗುಮ್ಮಟಾದಾಕಾರದಲ್ಲಿರುವ ಸ್ಮಾರಕವೇ ’ಗುಂಬಜ್’ ಎನಿಸಿಕೊಂಡಿದೆ. ಕಪ್ಪು ಅಮೃತಶಿಲೆಗಳ ಕಂಬಗಳ ಪ್ರಾಂಗಣವನ್ನು ಒಳಗೊಂಡಿರುವ ಈ ಸುಂದರ ಕಟ್ಟಡದ ಒಳಗೆ ಹೈದರಾಲಿ ಟಿಪ್ಪುಸುಲ್ತಾನ್ ಮತ್ತು ಟಿಪ್ಪುವಿನ ತಾಯಿಯ ಸಮಾಧಿ ಇದೆ. ಹೊರ ಪ್ರಾಂಗಣದಲ್ಲಿ ಟಿಪ್ಪುವಿನ ಸಾಕುತಾಯಿ, ಚಿಕ್ಕಮ್ಮಂದಿರು, ಚಿಕ್ಕಪ್ಪ ಹೈದರಾಲಿಯ ಸಹೋದರಿ ಇತ್ಯಾದಿ ಪ್ರಮುಖರ ಸಮಾಧಿಗಳಿವೆ. ಹೊರವಲಯದಲ್ಲಿ ವೀರಸೈನಿಕರು, ಮಂತ್ರಿಗಳು ಅವರ ರಾಜಗುರು ಇವರ ಸಮಾಧಿಗಳಿವೆ ೧೭೮೪ನೇ ಇಸವಿಯಲ್ಲಿ ಟಿಪ್ಪುಸುಲ್ತಾನ್ ಇದನ್ನು ನಿರ್ಮಿಸಿದನೆಂದು ಹೇಳಲಾಗಿದೆ.
ಮದ್ದೂರು ತಾಲ್ಲೂಕು ದರ್ಶನ :
ಶಿವಪುರಧ್ವಜ ಸತ್ಯಾಗ್ರಹ ಸೌಧ
ದೂರ ತಾಲ್ಲೂಕು ಕೇಂದ್ರದಿಂದ – ೧ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೦ ಕಿ.ಮೀ.

ಬೆಂಗಳೂರು-ಮೈಸೂರು ಹೆದ್ದಾರಿಯಲ್ಲಿ ಸಿಗುವ ಮದ್ದೂರು ಪಟ್ಟಣ ಐತಿಹಾಸಿಕ ಘಟನೆಗಳನ್ನು ನೆನಪಿಸುವ ಸ್ಥಳವಾಗಿದೆ. ೧೯೩೮ ಏಪ್ರಿಲ್ -೧೧ ೧೨ ಮತ್ತು ೧೩ ರಂದು ಮದ್ದೂರಿನ ಶಿವಪುರದಲ್ಲಿ ಟಿ. ಸಿದ್ದಲಿಂಗಯ್ಯನವರ ಅಧ್ಯಕ್ಷತೆಯಲ್ಲಿ ಕಾಂಗ್ರೆಸ್ಸಿನ ಮೊದಲ ಅಧಿವೇಶನ ನಡೆಯಿತು. ಈ ಹಂತದಲ್ಲಿ ಸರ್ಕಾರದ ಪ್ರತಿಬಂಧಕಾಜ್ಞೆಯನ್ನು ಜನರು ಉಲ್ಲಂಘಿಸಿದರು. ಅಧಿವೇಶನ ನಡೆದ ಸ್ಥಳದಲ್ಲಿ ಜಮಾವಣೆಗೊಂಡು ರಾಷ್ಟ್ರಧ್ವಜಕ್ಕೆ ಗೌರವಸಲ್ಲಿಸಿ ಸೆರವಾಸಕ್ಕೆ ಗುರಿಯಾದರು. ಈ ಘಟನೆಯ ನೆನಪಿಗಾಗಿ ನಿರ್ಮಾಣಗೊಂಡುದೇ ಸತ್ಯಾಗ್ರಹ ಸೌಧ.
 
ಹನುಮಂತನಗರ
ದೂರ ತಾಲ್ಲೂಕು ಕೇಂದ್ರದಿಂದ – ೧೬ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೨೦ ಕಿ.ಮೀ.

ಹನುಮಂತನಗರ ಮಂಡ್ಯದಿಂದ ಭಾರತೀನಗರಕ್ಕೆ ಹೋಗುವ ಮಾರ್ಗದಲ್ಲಿ ೧೬ ಕಿ.ಮೀ ದೂರದಲ್ಲಿದೆ. ಕರಡಕೆರೆಯಲ್ಲಿ ಪ್ರಸಿದ್ದವಾದ ಶ್ರೀ ಆಂಜನೇಯ ದೇವಾಲಯ ಇದೆ. ಈ ಆಂಜನೇಯ ದೇವಾಲಯದ ಪ್ರಭಾವದಿಂದ ಈ ಜಾಗಕ್ಕೆ ಹನುಮಂತನಗರ ಎಂಬ ಹೆಸರು ಬಂದಿದೆ. ಸುಮಾರು ೫ ಕೋಟಿ ರೂಪಾಯಿ ವೆಚ್ಚದಲ್ಲಿ ಶ್ರೀ ಆತ್ಮಲಿಂಗೇಶ್ವರ ದೇವಸ್ಥಾನ ನಿರ್ಮಾಣಗೊಂಡಿದೆ. ಶ್ರೀ ಆತ್ಮಲಿಂಗೇಶ್ವರ ಕ್ಷೇತ್ರದಲ್ಲಿ ಪ್ರಕೃತಿ ಮತ್ತು ಯೋಗ ಚಿಕಿತ್ಸೆ, ಔಷಧ ಚಿಕಿತ್ಸಾ ಕೇಂದ್ರ ನಿರ್ಮಿಸಲಾಗಿದೆ.
 
ಕೊಕ್ಕರೆ ಬೆಳ್ಳೂರು
ದೂರ ತಾಲ್ಲೂಕು ಕೇಂದ್ರದಿಂದ – ೨೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೫೦ ಕಿ.ಮೀ.

ಮದ್ದೂರು ತಾಲ್ಲೂಕಿನಿಂದ ೨೦ ಕಿ.ಮೀ. ದೂರದಲ್ಲಿರುವ ಕೊಕ್ಕರೆ  ಬೆಳ್ಳೂರು ಒಂದು ಪಕ್ಷಿಧಾಮ, ಪ್ರತಿ ವರ್ಷ ಚಳಿಗಾಲದ ಅವಧಿಯಲ್ಲಿ ದೇಶ ವಿದೇಶಗಳ ಬೇರೆ ಬೇರೆ ಭಾಗಗಳಿಂದ ವಂಶಾಭಿವೃದ್ಧಿಗಾಗಿ ಹಲವು ಬಗೆಯ ಕೊಕ್ಕರೆಗಳು ಇಲ್ಲಿಗೆ ಬರುತ್ತವೆ. ಪ್ರಕೃತಿ ಸಹಜವಾದ ಈ ಪ್ರದೇಶವು ಜಿಲ್ಲೆಯ ಪ್ರಮುಖ ಪ್ರೇಕ್ಷಣೀಯ ಸ್ಥಳಗಳಲ್ಲಿ ಒಂದಾಗಿದೆ.
 
ವೈದ್ಯನಾಥೇಶ್ವರ
ದೂರ ತಾಲ್ಲೂಕಿನಿಂದ ೩ ಕಿ.ಮೀ.
ಜಿಲ್ಲೆಯಿಂದ ೨೩ ಕಿ.ಮೀ.

ಮದ್ದೂರು ನಗರದ ಶಿಂಷಾನದಿಯ ಬಲದಂಡೆಯ ಮೇಲೆ ವೈದ್ಯನಾಥೇಶ್ವರ ಎಂಬ ಪ್ರಾಚೀನ ದೇವಸ್ಥಾನ ಇದೆ. ಈ ದೇವಾಲಯದಿಂದಲೇ ಊರಿಗೆ ವೈದ್ಯನಾಥಪುರವೆಂಬ ಹೆಸರು ಬಂದಿದೆ. ದೇವಾಲಯದ ಮೂಲ ಗರ್ಭಗೃಹದಲ್ಲಿ ಒಂದೆಡೆ ಹುತ್ತವಿದ್ದು ಅದರ ಮೃತ್ತಿಕ ಪ್ರಸಾದದಿಂದ ಚರ್ಮವ್ಯಾಧಿಗಳು ಗುಣವಾಗುತ್ತವೆ. ಹೊಯ್ಸಳ ದೊರೆಗಳು ಹಾಗೂ ಅಧಿಕಾರಿಗಳು ವೈದ್ಯನಾಥೇಶ್ವರನಿಗೆ ದಾನವಿತ್ತ ಅನೇಕ ಶಾಸನಗಳು ದೊರೆತಿವೆ. ಕಾರ್ತೀಕ ಮಾಸದಲ್ಲಿ ವೈದ್ಯನಾಥೇಶ್ವರನಿಗೆ ವಿಶೇಷ ಪೂಜೆ ನಡೆಯುತ್ತದೆ.
ಮಳವಳ್ಳಿ ತಾಲ್ಲೂಕು ದರ್ಶನ :
ಗಗನಚುಕ್ಕಿ ಜಲಪಾತ
ದೂರ ತಾಲ್ಲೂಕು ಕೇಂದ್ರದಿಂದ – ೨೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೬೫ ಕಿ.ಮೀ.
 ಗಗನಚುಕ್ಕಿ ಜಲಪಾತವು ವಿಶ್ವವಿಖ್ಯಾತ ಜಲಪಾತವಾಗಿದ್ದು, ಮಂಡ್ಯ ಜಿಲ್ಲೆಯ ಮಳವಳ್ಳಿ ತಾಲ್ಲೂಕಿನ ಶಿವನಸಮುದ್ರ (ಬ್ಲಫ್)ನಲ್ಲಿದೆ. ಸುಮಾರು ೨೨೦ ಅಡಿಗಳಷ್ಟು ಎತ್ತರದಿಂದ ಧುಮುಕುವ ಜಲಧಾರೆ ರಮ್ಯಮನೋಹರವಾಗಿದ್ದು, ಪ್ರತಿ ದಿನ ಸಾವಿರಾರು ಪ್ರವಾಸಿಗರು ಭೇಟಿನೀಡುತ್ತಾರೆ. ಈ ಪ್ರದೇಶದಲ್ಲಿ ಸುತ್ತಮುತ್ತ ಬೆಟ್ಟಗುಡ್ಡಗಳ ಸಾಲಿದ್ದು, ಸಮುದ್ರ ಮಟ್ಟದಿಂದ ೧೯೮೮ ಅಡಿಗಳಷ್ಟು ಎತ್ತರದಲ್ಲಿದೆ. ಈ ಜಲಪಾತಕ್ಕೆ ಹರಿಯುವ ಸ್ವಲ್ಪ ನೀರನ್ನು ಉಪಯೋಗಿಸಿಕೊಂಡು ಶಿವನಸಮುದ್ರದಲ್ಲಿ ವಿದ್ಯುತ್ ತಯಾರಿಸುತ್ತಿದ್ದು ಏಷ್ಯಾದಲ್ಲಿಯೇ ಪ್ರಥಮ ಜಲ ವಿದ್ಯುತ್ ಘಟಕವಾಗಿದೆ. ೧೯೦೨ರಲ್ಲಿ ನಾಲ್ವಡಿ ಕೃಷ್ಣರಾಜ ಒಡೆಯರ್ ಮತ್ತು ದಿವಾನ್ ಶೇಷಾದ್ರಿ ಅಯ್ಯರ್ ನೇತೃತ್ವದಲ್ಲಿ ವಿದ್ಯುತ್ ತಯಾರಿಸುವ ಯೋಜನೆ ರೂಪಿಸಲಾಯಿತು.
 
ಮುತ್ತತ್ತಿ
ದೂರ ತಾಲ್ಲೂಕು ಕೇಂದ್ರದಿಂದ – ೩೫ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೭೦ ಕಿ.ಮೀ.

ಕನ್ನಡ ನಾಡಿನ ಜೀವ ನದಿ ಕಾವೇರಿಯ ದಡದಲ್ಲಿ ಪ್ರಕೃತಿ ಸಿರಿಯನ್ನೇ ಮೈಹೊದ್ದು ಮಲಗಿರುವ ಪುಟ್ಟ ಗ್ರಾಮವೇ “ಮುತ್ತತ್ತಿ”. ಶ್ರೀರಾಮನ ಧರ್ಮಪತ್ನಿ ಸೀತಾದೇವಿಯು ಕಾವೇರಿ ನದಿಯಲ್ಲಿ ಸ್ನಾನ ಮಾಡುವಾಗ ಆಕೆಯ ಮುತ್ತಿನ ಮೂಗುತಿ ನೀರಿನಲ್ಲಿ ಬಿದ್ದು ಹೋಯಿತೆಂದೂ ಅದನ್ನು ರಾಮನ ಭಂಟನಾದ ಹುನುಮಂತನು ತನ್ನ ಬಾಲದಿಂದ ಎತ್ತಿ ಕೊಟ್ಟ ಕಾರಣದಿಂದ ಮುತ್ತತ್ತಿ ಎಂಬ ಹೆಸರು ಬಂದಿತೆಂದೂ ಇಲ್ಲಿ ಹನುಮಂತನು ಮುತ್ತತ್ತಿರಾಯನೆಂಬ ಹೆಸರಿನಿಂದ ಪೂಜಿಸಲ್ಪಡುತ್ತಿದ್ದಾನೆ. ರಮ್ಯ ಮನೋಹರ ಪ್ರಕೃತಿ ಸಿರಿಯಿಂದ ಕೂಡಿರುವ ಮುತ್ತತ್ತಿ ಪ್ರವಾಸಿಗರನ್ನು ಕೈಬೀಸಿ ಕರೆಯುತ್ತಿದೆ.
ಕೃಷ್ಣರಾಜಪೇಟೆ ತಾಲ್ಲೂಕು ದರ್ಶನ
ದೂರ ತಾಲ್ಲೂಕು ಕೇಂದ್ರದಿಂದ – ೧೬ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೮೦ ಕಿ.ಮೀ.

ಕಿಕ್ಕೇರಿ
ಕೃಷ್ಣರಾಜಪೇಟೆ ತಾಲ್ಲೂಕಿನಿಂದ ೧೬ ಕಿ.ಮೀ. ದೂರದಲ್ಲಿರುವ ಕಿಕ್ಕೇರಿ ಹೊಯ್ಸಳರ ಕಾಲದಲ್ಲಿ ಅಗ್ರಹಾರವಾಗಿತ್ತು. ಆ ಕಾಲದ ಅನೇಕ ದೇವಾಲಯಗಳು ಇಲ್ಲಿ ನಿರ್ಮಾಣಗೊಂಡಿವೆ. ಕ್ರಿ.ಶ. ೧೧೭೧ರಲ್ಲಿ ನಿರ್ಮಿಸಲಾದ ಬ್ರಹ್ಮೇಶ್ವರ ದೇವಾಲಯ ಪ್ರಸಿದ್ಧವಾಗಿದೆ. ಇದರ ನವರಂಗದಲ್ಲಿ ಕಂಬಗಳ ಮೇಲಿರುವ ಮದನಿಕೆಯ ವಿಗ್ರಹಗಳು ಬೇಲೂರಿನ ಶಿಲ್ಪಕಲೆಯನ್ನು ನೆನಪಿಗೆ ತರುತ್ತವೆ. ಶ್ರೀ ಮಲ್ಲೇಶ್ವರ, ಶ್ರೀ ಜನಾರ್ಧನ ಮತ್ತು ಶ್ರೀ ನರಸಿಂಹ ದೇವಾಲಯಗಳಲ್ಲದೆ ಕಿಕ್ಕೇರಮ್ಮ ಹಾಗೂ ಉಪ್ಪರಿಕೆ ಬಸವಣ್ಣ ದೇವಾಲಯಗಳು ಇಲ್ಲಿವೆ. ಕನ್ನಡ ಸಾಹಿತ್ಯದಲ್ಲಿ ಪ್ರೇಮ ಕವಿ ಎಂದೆ ಹೆಸರು ಪಡೆದಿರುವ ಕೆ.ಎಸ್. ನರಸಿಂಹಸ್ವಾಮಿರವರ ಹುಟ್ಟೂರು ಸಹ ಆಗಿದೆ.
 
ಗೋವಿಂದನಹಳ್ಳಿ
ದೂರ ತಾಲ್ಲೂಕು ಕೇಂದ್ರದಿಂದ ೧೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ ೬೮ ಕಿ.ಮೀ. 

ಗೋವಿಂದನಹಳ್ಳಿ : ಮೈಸೂರು-ಚನ್ನರಾಯಪಟ್ಟಣ ರಸ್ತೆಯಲ್ಲಿರುವ ಹೋಬಳಿ ಕೇಂದ್ರ ಕಿಕ್ಕೇರಿಯಿಂದ ಸುಮಾರು ೫ ಕಿಲೋಮೀಟರ್ ದೂರದಲ್ಲಿದೆ. ೧೩ನೇ ಶತಮಾನದಲ್ಲಿ ನಿರ್ಮಾಣವಾದ ಹೊಯ್ಸಳ ಶಿಲ್ಪಕಲೆಯ ಪಂಚಲಿಂಗೇಶ್ವರ ದೇವಾಲಯ ಇಲ್ಲಿನ ಪ್ರಮುಖ ಆಕರ್ಷಣೆ. ಸದ್ಯೋಜಾತೇಶ್ವರ, ವಾಮದೇವೇಶ್ವರ, ಅಘೋರೇಶ್ವರ, ತತ್ಪುರುಷೇಶ್ವರ ಮತ್ತು ಈಶಾನ್ಯೇಶ್ವರ ಎಂಬ ೫ ಲಿಂಗಗಳನ್ನುಳ್ಳ ೫ ದೇವಾಲಯಗಳಿವೆ.
 
ಹೇಮಗಿರಿ
ದೂರ ತಾಲ್ಲೂಕು ಕೇಂದ್ರದಿಂದ ೧೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೭೦ ಕಿ.ಮೀ.
 
 

ಹೇಮಗಿರಿ : ಭೃಗು ಮಹರ್ಷಿಗಳು ತಪೋನಿರತರಾಗಿದ್ದರು ಎನ್ನಲಾದ ಪುಣ್ಯಕ್ಷೇತ್ರ. ತಾಲ್ಲೂಕು ಕೇಂದ್ರದಿಂದ ೧೦ ಕಿಲೋಮೀಟರ್ ದೂರದಲ್ಲಿ ಹೇಮಾವತಿ ನದಿಯ ತೀರದಲ್ಲಿದೆ. ಪುಟ್ಟ ಗುಡ್ಡದ ಮೇಲೆ ಕಲ್ಯಾಣ ವೆಂಕಟರಮಣ ಸ್ವಾಮಿಯ ದೇವಾಲಯವಿದೆ. ಸುತ್ತಲೂ ಸುಂದರ ಹಸುರಿನ ಪರಿಸರವಿದ್ದು, ಸಮೀಪದಲ್ಲಿಯೇ ಹೇಮಾವತಿಗೆ ಅಡ್ಡಲಾಗಿ ಒಡೆಯರ ಕಾಲದಲ್ಲಿ ನಿರ್ಮಿಸಿರುವ ಅಣೆಯೊಂದಿದ್ದು, ಅದರ ಮೇಲಿಂದ ಧುಮ್ಮಿಕ್ಕುವ ನೀರು ಕಿರುಜಲಪಾತವನ್ನು ಸೃಷ್ಟಿಸಿದ್ದು, ಪ್ರವಾಸಿಗರನ್ನು ಸೆಳೆಯುತ್ತಿದೆ.
 
ಹೊಸಹೊಳಲು
ದೂರ ತಾಲ್ಲೂಕು ಕೇಂದ್ರದಿಂದ ೦೧ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ ೬೫ ಕಿ.ಮೀ.

ಹೊಸಹೊಳಲು : ಪಟ್ಟಣದಿಂದ ಕೇವಲ ಒಂದು ಕಿಲೋಮೀಟರ್ ದೂರದಲ್ಲಿರುವ ಈ ಗ್ರಾಮದಲ್ಲಿ ಐತಿಹಾಸಿಕ ಮತ್ತು ಹೊಯ್ಸಳ ಶಿಲ್ಪಕಲಾ ವೈಭವದ ಪ್ರತೀಕವಾದ ಲಕ್ಷ್ಮೀನಾರಾಯಣಸ್ವಾಮಿ ದೇವಾಲಯವಿದೆ. ಸುಂದರವಾದ ದೇವಾಲಯದ ಗೋಡೆಗಳ ಮೇಲೆ ರಾಮಾಯಣ, ಮಹಾಭಾರತಗಳ ಕಥೆಗಳನ್ನು ಚಿತ್ರಿಸಲಾಗಿದೆ. ಕೈಮಗ್ಗದ ನೇಯ್ಗೆ ವಸ್ತ್ರಗಳಿಗೆ ಈ ಊರು ಹೆಸರುವಾಸಿ. ಕೇಂದ್ರ ಸಾಹಿತ್ಯ ಅಕಾಡೆಮಿ ಪ್ರಶಸ್ತಿ ಪುರಸ್ಕೃತ ಖ್ಯಾತ ಸಾಹಿತಿ ಸುಜನಾ ಅವರ ಹುಟ್ಟೂರು ಸಹ ಆಗಿದೆ.
 
ವರಹನಾಥಕಲ್ಲಹಳ್ಳಿ
ದೂರ ತಾಲ್ಲೂಕು ಕೇಂದ್ರದಿಂದ – ೨೨ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ – ೬೦ ಕಿ.ಮೀ.
 

ವರಹನಾಥಕಲ್ಲಹಳ್ಳಿ : ಏಷ್ಯಾ ಖಂಡದಲ್ಲಿಯೇ ಎರಡನೇ ಅತಿ ದೊಡ್ಡದು ಎನ್ನಲಾದ ಏಕಶಿಲೆಯ ೧೪ ಅಡಿ ಎತ್ತರವುಳ್ಳ ಬೃಹತ್ ವಿಷ್ಣುವಿನ ವರಾಹಾವತಾರದ ಮೂರ್ತಿ ಇಲ್ಲಿನ ಆಕರ್ಷಣೆ. ಕಾವೇರಿ, ಹೇಮಾವತಿ ಮತ್ತು ಲಕ್ಷ್ಮಣತೀರ್ಥ ನದಿಗಳ ಸಂಗಮ ಸ್ಥಳವಿರುವ, ಕೃಷ್ಣರಾಜಸಾಗರದ ಹಿನ್ನೀರಿನ ತಟದಲ್ಲೇ ಈ ದೇವಾಲಯವಿದೆ, ತಾಲ್ಲೂಕು ಕೇಂದ್ರದಿಂದ ೨೨ ಕಿಲೋಮೀಟರ್ ದೂರದಲ್ಲಿದೆ.

